
Kollomb ona edilən 
etibarı doğrultmur

Yelisey sarayının yerləşdiyi Fo-
burq-Sant-Onore küçəsinin o biri başın-
da – Bovo meydanında ucalan Daxili 
İşlər Nazirliyinə Makron, onun sadiq 
qeybətçisi, həmişə onun-bunun arxasınca 
danışan -erard Kollombu təyin edir. İlk 
baxışdan bu, şəbəkədən olan təcrübəli 
bir adam seçimidir. Çünki Kollomb həm 
frank-masondur, həm də Lion şəhərinin 
meridir. Onun bu yüksək vəzifəyə təyin 
olunması çoxlarının ürəyincədir. Həm də 
sosialistlər hakimiyyətdə olandan, nazir 
olmaq arzusu ilə yaşayan Kollomb indi 
taleyindən razı qala bilər. İndi ona təh-
lükəsizlik, immiqrasiya, ərazi bütövlüyü 
və təbii ki, seçkilərin təşkili ilə məşğul 
olan çox böyük məsuliyyətli bir iş tap-
şırılıb. Bununla belə, tezliklə məlum 
olur ki, Kollomb bu vəzifənin öhdəsin-
dən gələ bilən adam deyil. Ona görə də 
bəzi problematik məsələləri, xüsusən də 
terrorizmlə mübarizə məsələsini Yelisey 
sarayı öz əlinə alır. Bundan başqa, polis 
məbədindəki məsul vəzifələrə qoyulan 
adamları da prezident aparatı təyin edir. 
Belə ki, 2017-ci ilin avqustunda Makron 
tərəfindən şəxsən qəbul edilən prefekt 
Erik Morvan Milli Polisin baş direktoru 
(DGPN) təyin olunur. O, vaxtilə daxili 
işlər naziri Bernard Kazenövun kabinet 
direktorunun müavini olub. Onun -andar-
meriyadakı həmkarı, Milli -andarmeriya-
nın baş direktoru (DGGN) Rişar Lizürey 
də eyni yerdə işləyib.

Təxminən on səkkiz ay Dövlət Poli-
sinin başında duran nazir Kollomb nə bir 
sanballı iş görə bilir, nə bir yenilik edir, 
nə də bir ciddi və məsul qərar qəbul edir. 
Ona görə də Makron məcbur olub Daxili 
İşlər Nazirliyinin məsul vəzifələrinə mə-
murları özü təyin edir, düzdür, bu dəfə 
“öz” adamlarını ora göndərmir. Ona görə 
yox ki, çəkinir, ona görə ki, sadəcə ola-
raq adamı yoxdur� Nəticədə, böyük polis 
dəyirmanı uzun müddət bloka düşüb fır-
lanmır. Nəhayət, 2018-ci ilin dekabrında 
Makron Kollombu Kristof Kastaner ilə 
əvəz edəndən sonra Daxili İşlər Nazirli-
yində böyük miqyasda dəyişikliklər baş-
layır. 

-erard Kollomb ona edilən etimadı 
doğrultmadı. Lion şəhərinin meri vax-
tının çoxunu nazirlikdə yox, öz doğma 
Lion şəhərində keçirirdi. O, Milli As-
sambleyadakı iclaslara öz yerinə dövlət 
katibi -aklin Quroltu göndərirdi. Qəribə-
dir ki, onun kabinet direktoru işdən azad 
olunduğunu mətbuatdan öyrənəcək� Bun-
dan başqa, onun işinə biganə yanaşması, 
bir çox prefektləri ona düşmən edəcək. 
Kollombdan narazı olan prefektlərdən 
biri kinayə ilə etiraf etdi ki: “O, bizimlə 
ilk dəfə görüşəndə yalnız Lion haqqında 
danışdı�” Başqa biri köksünü ötürüb dedi 
ki: “Bir dəfə nazirlikdə prefektlərlə aylıq 
görüş zamanı o, Santr-Val-dö-Luar de-
partamentinin prefekti -an-Mark Falkona 
“Cənab Prefekt Kalvar” deyə müraciət 
etdi”. Bir ildən artıq nazir kreslosunda 
oturan bir adamın belə bir səhvinə bil-
mirsən güləsən, yoxsa ağlayasan. Daxili 
işlər nazirinin DGS,-nin (Xarici Kəşfiy-
yatın Baş İdarəsi) keçmiş rəhbəri Patrik 
Kalvarı prefektlə dəyişik salmaq biabır-
çılıqdır...

“Bu nazirlik (Daxili İşlər) o vaxt yax-
şı fəaliyyət göstərir ki, orada bir-birinə 
yaxından bələd olan, bir-birini yaxşı ta-
nıyan bir qrup adam əl-ələ verib işləsin. 
Sarkozi bunu gözəl başa düşmüşdü”, – 
deyə keçmiş bir polis məmuru rişxəndlə 
replika atır.

Əxlaqsız cütlük
Aydındır ki, hər hansı bir kastinqdə 

səhv edəndə sonradan ambisiyalar, gör-
məmişlik, eləcə də acgözlük və həya-
sızlıq üzə çıxır... ən azından 2018-ci ilin 
yazından Nikola Sarkozi və onun yaxın-
ları Yelisey sarayına təzyiq göstərirlər ki, 
daxili işlər nazirini dəyişsinlər. Sarkozi 
şəxsən ölkə prezidentinə tez-tez zəng 
edib ona bu mövzuda “ağıllı” məsləhətlər 
verir və hər dəfə də öz adamını qabağa 

itələyir: yeni daxili işlər naziri kimi, Sar-
kozi uzun müddət onu dəstəkləyənlərdən 
birini -erard Darmananı və onun müavini 
kimi, milli polisin keçmiş baş direktoru, 
Respublikaçılar partiyasının keçmiş rəh-
bəri və hər şeydən əvvəl onun uşaqlıq 
dostu Frederik Peşenardı təklif edir. Keç-
miş dövlət başçısının (Sarkozi) ətrafında 
Peşenard yeganə adamdır ki, Sarkoziyə 
“balaca cırtqoz” deyə müraciət edir. Bu 
da iki uşaqlıq dostunun arasındakı yaxın-
lıq...

Sarkozi ilə Makron arasında müna-
sibətlər mürəkkəbdir. Birinci ikincidən 
istifadə edir ki, 2016-cı ildə onu prezi-
dentliyə namizəd kimi irəli sürməyən 
sağçılar partiyasından qisas alsın. Prezi-
dent seçkiləri kampaniyasında onun na-
mizədliyinə səs verənlərin çoxu müxtəlif 
mübahisələrin içində ilişib qalmış Fran-
sua Fiyyonu tərk edərək Makrona tərəf 
çevrilmişdilər. Sarkozi Makronun onu 
heç vaxt tənqid etmədiyini yüksək qiy-
mətləndirir. Həm də onun ürəyincə oldu 
ki, Makron Fransua Hollandı inandırdı 
ki, ikinci dəfə prezidentliyə namizədliyi-
ni irəli sürməsin. 2017-ci ilin may ayın-
dan Sarkozi həm dövlət naminə, həm də 
Respublikaçılar partiyasının sədaqətli bir 
nümayəndəsi kimi Makrona öz köməyi-
ni təklif edir. Makron da öz növbəsində 
həmişəki kimi oyun oynayır, onun məs-
ləhətlərini qəbul edir, onun yerli-yersiz 
zənglərinə həmişə cavab verir, ona səbrlə 
qulaq asır... Bu da Sarkozinin çox xoşuna 
gəlir, çünki həmişə çalışır ki, onun qədri-
ni bilsinlər və onu qiymətləndirsinlər.

Sarkoziyə yaxın olan bəzi adamlar 
onun Fransua Hollandın keçmiş naziri ilə 
bu yaxınlığına təəccüblənsələr də, Sar-
kozi hər yerdə özünü Makronun mənə-

vi atası kimi təqdim edir. Respublikaya 
“hücum” edib onu “oğurluqla” öz əlinə 
keçirən bu iddialı gəncin – qırx yaşı ta-
mam olmamış özünü prezident seçdirən 
Makronun ona qulaq asmağı, Sarkoziyə 
qol-qanad verir və o özünü yenidən döv-
lət səviyyəsində vacib bir fi qur kimi hiss 
edir. Makron isə öz növbəsində, keçmiş 
prezidentlə bu münasibətində sağçılar 
partiyasının seçicilərinə siqnallar göndə-
rir. Bir sözlə, ikisi də bir-birindən istifadə 
edir.

Bu ağlasığmaz cütlük olduqca poz-
ğundur. Sarkozi Makron haqqında deyir 
ki: “O çox müəmmalı və qeyri-müəy-
yən bir adamdır. Mən onu başa düşə bil-
mirəm...” Keçmiş prezident yaxın adam-
ları ilə söhbətlərində gənc prezidentin 
yaşlı arvadı Brijitin yubkasının uzunlu-
ğunu da tənqid etməkdən çəkinmir, onun 
zövqünə görə Brijit çox qısa geyinir. Bi-
rinci xanımın geyimini Sarkozinin arvadı 
Karla Bruni də ələ salır. Göründüyü kimi, 
bu iki prezident cütlüyü arasında o qədər 
də böyük sevgi yoxdur. Sarkozinin arzusu 
bir neçə müxtəlif qrupları özü bildiyi kimi 
manipulyasiya edib yenidən siyasətə, özü 
də yüksək bir zirvəyə qayıtmaqdır. Bu 
perspektivdə keçmiş prezident bir şey də 
güdür: bəzi prokurorlar və hakimlər onun 
prezident olanda tutduğu bəzi işləri hələ 
də qurdalamaqda davam edirlər. Sarko-
zi fikirləşir ki, yenidən siyasətə qayıtsa, 
bəlkə, onu rahat buraxarlar.

2018-ci ilin baharında Sarkozi polis 
komissariatına aparılıb 2007-ci ildə Li-
viya tərəfindən onun seçki kampaniya-
sının qeyri-qanuni maliyyələşdirilməsi 
haqqında istintaqa çəkiləndə, Makron 
alicənablıq edib ona zəng vurur. Bir neçə 
həftə sonra hər iki prezident yenidən 
görüşür. İyunun sonunda onlar bir yer-
də səhər yeməyi yeyirlər. Daha bir neçə 
gündən sonra 2018-ci il iyulun 5-də Brijit 
Makron Sarkozi-Bruni cütlüyünü Yelisey 
sarayına şam yeməyinə dəvət edir. Ona 
görə də heç də təəccüblü deyil ki, beş 
ay sonra sarı jiletlilərin böhranı zama-
nı Makron keçmiş prezidenti qəbul edib 
onunla ölkədəki siyasi vəziyyəti müza-
kirə edir. Və sonrakı həftələrdə Makron 
Gürcüstan, Azərbaycan və Madaqaskara 
səfərlər zamanı çəkinmədən Nikola Sar-
kozidən Fransanın rəsmi nümayəndəsi 
kimi istifadə edir. “O, yəqin ki, tezliklə 
Sarkozini xarici işlər naziri təyin edə-
cək”, – deyə bir diplomat rişxəndlə gü-
lümsünür. Bu diplomat, çox güman ki, 
Makronla Sarkozinin bu bal ayına o qə-
dər də bel bağlamır...

�ardı var�

Bakı İrəvanla razılığa gəldi
'HlimiWasiya øranla sərKədə Tədər aparılacaT

Yanvarın 1�-da Azərbaycanla Ermənistan arasında dövlət sərhədinin delimitasi-
yası üzrə Dövlət Komissiyasının on birinci görüşü keçirilib. Görüş iki ölkə arasındakı 
sərhəddə baş tutub. İclasa Azərbaycan Baş nazirinin müavini Şahin Mustafayev və 
onun ermənistanlı həmkarı Mher Qriqoryan sədrlik ediblər. Eyni gündə Azərbay-
canla Ermənistan arasında dövlət sərhədinin delimitasiyası və sərhəd təhlükəsizliyi 
məsələləri üzrə komissiyanın da on birinci görüşü baş tutub.

Görüşün nəticələrinə dair mətbuat üçün 
yayılan açıqlamada bildirilib ki, müzakirələr 
zamanı tərəflər növbəti mərhələdə delimita-
siya işlərinin həyata keçirilməsi üçün sərhəd 
xətti sahələrinin – hissələrinin ardıcıllığı 
məsələsi ilə bağlı fikir mübadiləsini davam 
etdiriblər. Dövlət sərhədinin delimitasiyası 
üzrə kompleks işlərin şimal sahəsindən baş-
layaraq Azərbaycanın, Ermənistanın və Gür-
cüstanın sərhədlərinin qovuşma nöqtəsi ərazi-
sindən, şimaldan cənuba doğru – Azərbaycan 
və Ermənistanın İran İslam Respublikası ilə 
sərhədinə qədər aparılması barədə razılığa gə-
linib. Həmçinin tərəflər delimitasiya işlərinin 
görülməsi qaydası üzrə müvafiq təlimatların 
layihələrini müzakirə ediblər. Tərəflər növbəti 
görüşün keçirilməsinin tarixini və yerini işçi 
qaydada müəyyən etmək barədə razılığa gə-
liblər.

Doğrudur, Ermənistan–Azərbaycan sər-
hədinin delimitasiya-demarkasiya prosesi ilə 
sülh danışıqları bir-birindən ayrı prosesdir. 
Sülh danışıqları iki ölkənin xarici işlər nazir-
ləri arasında aparılır. Sonra isə Azərbaycan 
Prezidenti və Ermənistan baş naziri arasında 
görüş keçirilməsi üçün zərurət yarandığı təq-
dirdə təmaslar gerçəkləşdirilir. Amma əlbəttə 
ki, Ermənistanla münasibətlərin hazırkı mər-
hələsində hər hansı istiqamətdə əldə olunan 
razılaşma təqdirəlayiqdir.

Onu da bildirək ki, bundan əvvəlki, yəni 
onuncu görüş 2024-cü il noyabrın 1-də yenə 
iki ölkə arasındakı sərhəddə keçirilmişdi. Hə-
min görüşün yekunlarına dair mətbuat üçün 
açıqlanan məlumatda bildirilmişdi ki, tərəf-
lər növbəti mərhələdə delimitasiya işlərinin 
həyata keçirilməsi üçün sərhəd xətti sahələri-
nin-hissələrinin ardıcıllığı məsələsi ətrafında 
fikir mübadiləsi aparmışdılar. Tərəflər deli-
mitasiya işlərinin görülməsinin qaydası üzrə 
müvafiq təlimatların layihələrini müzakirə et-
mişdilər. Həmçinin, növbəti görüşün keçiril-
məsinin tarixi və yerinin işçi qaydada müəy-
yən edilməsi barədə razılıq əldə olunmuşdu. 
Komissiyaların görüşü başa çatdıqdan sonra 
Ş.Mustafayev və M.Qriqoryan ayrıca olaraq 
nəqliyyat kommunikasiyası məsələlərini mü-
zakirə etmişdilər. Göründüyü kimi, Fransa, 
ABŞ-da səlahiyyət müddəti başa çatmaq üzrə 
olan Co Bayden administrasiyasının kənar 
müdaxilələri olmadığı təqdirdə, Azərbaycan 
və Ermənistan nəinki delimitasiya-demarka-
siya prosesini, ümumiyyətlə, bütün məsələlə-
ri, o cümlədən sülh sazişi üzrə razılaşmanı 
çox yaxında başa çatdıra bilərlər. Sülhə gedən 
yol məhz sərhəddə hər hansı vasitəçinin işti-
rakı olmadan görüşlərin keçirilməsi ilə baş-
layır. Sərhədlərin müəyyənləşdirilməsi sülh 
sazişinin razılaşdırılmasına töhfədir.

İki ölkə arasında komissiyaların işi 
haqqında əsasnamə isə 2024-cü il avqustun 
30-da imzalanmışdı. Bunun ardınca, yəni 
sentyabrın 26-da Ermənistan konstitusiya 
məhkəməsi əsasnamə (reqlament) layihəsinin 
ölkənin əsas qanununa uyğunluğunu tanı-
mışdı. Ermənistan parlamentinin təsdiqindən 
sonra ölkə prezidenti də sənədi təsdiqlədi. 
Azərbaycanda da buna bənzər proses getdi. 
Ermənistanla eyni gündə, yəni oktabrın 24-də 
Prezident İlham Əliyev də əsasnaməni təs-
diqlədi. Həmin əsasnamə, əslində, Ermənis-
tanla Azərbaycan arasında dövlət sərhədinin 

müəyyənləşməsinin ilk ikitərəfli legitim sənə-
di hesab oluna bilər. Buna qədər isə 2020-ci 
il noyabrın 10-da imzalanmış üçtərəfli razı-
laşma və onun əsasında formalaşmış ikitərəfli 
komissiyanın müəyyən təkliflər, razılaşmalar 
və kompromislər əsasında həyata keçirdiyi 
fəaliyyətlər var idi. İndi isə konkret sənəd var 
və həmin sənəd məhz reqlament qaydalarını, 
prosessual məsələləri tənzimləyir.

Komissiyaların on birinci görüşünün ke-
çiriləcəyi barədə ilk açıqlamanı isə yanvarın 
7-də yerli televiziya kanallarına müsahibə-
sində Prezident İlham Əliyev açıqlamışdı. 
Dövlətimizin başçısı ötən il Qazax rayonunun 
dörd kəndinin erməni işğalından azad edil-
məsi barədə suala cavabında dedi: “Beləliklə, 
düşünürəm ki, proses maksimum şəffaf oldu, 
həmçinin ermənilərin yeni himayədarları 
tərəfindən müsbət qarşılandı, çünki demarka-
siya prosesi də aparıldı. Əlbəttə, bu, sərhədin 
bütün perimetri üzrə dəqiqləşdirmə üçün tə-
kan verməlidir. Delimitasiya və demarkasiya 
üzrə Ermənistan və Azərbaycan komissiyala-
rının razılaşdırdığı protokol elə ondan xəbər 
verir ki, sərhədin dəqiqləşdirilməsi zamanı bir 
çox amillər – təhlükəsizlik, kommunikasiya-
lar, yaşayış məntəqələri, tarixi, ekoloji amillər 
və sair nəzərə alınmalıdır. Yəni, Ermənistanla 
Azərbaycan arasında mövcud olan şərti sər-
həd, birincisi, ehkam deyil. Bizim mövqeyi-
miz həmişə ondan ibarət olub ki, bunun üçün 
mənim dediyim bir çox bu və ya digər amil-
lərin dəqiqləşdirilməsi tələb olunur. Amma 
bildiyim kimi, bu ay, hər halda bizim təşəb-
büsümüzlə, təklifimizlə delimitasiya məsələ-
sini davam etdirmək üçün delimitasiya üzrə 
Azərbaycan və Ermənistan komissiyalarının 
növbəti görüşü olmalıdır. Bizim metodologi-
ya üzrə yanaşmamız var, onu erməni tərəfinə 
təqdim etmişik. Mənə məruzə etdilər ki, aldı-
ğımız şifahi cavab ondan xəbər verir ki, onla-
rın tərəfindən xüsusi etiraz yoxdur. Beləliklə, 
yaşayıb görərik«”

Delimitasiya prosesində müəyyən müs-
bət nəticələr olsa da, sülh danışıqları ilə bağlı 
razılaşdırılmamış məqamlar üzrə hələlik irə-
liləyiş yoxdur. Xarici işlər naziri Ceyhun Bay-
ramov yanvarın 16-da gürcüstanlı həmkarı 
Maka Boçorişvili ilə birgə mətbuat konfran-
sında deyib ki, Azərbaycan Ermənistanla sülh 
sazişi üzrə yüksək nəticələrə, eyni zaman-
da, delimitasiya prosesində inkişafa nail olsa 
da, Ermənistanda revanşist meyillərin olması, 
bu dövlətin militarist siyasət yürütməsi və 
konstitusiyasında Azərbaycana qarşı ərazi id-
diaları saxlaması bizdə ciddi şübhələr yaradır.

Dövlət İdarəçilik Akademiyasının mü-
şaviri, Bakı Politoloqlar Klubunun rəhbə-
ri Zaur Məmmədov mövzu ilə bağlı XQ-yə 
açıqlamasında bildirdi ki, Azərbaycan və Er-
mənistan arasında danışıqlar hazırda bir neçə 
istiqamətdə gedir. Onun sözlərinə görə, iki gün 
əvvəl danışıqlar prosesində daha bir vacib is-
tiqamətlərdən sayılan şərti sərhədin delimita-
siya və demarkasiyası ilə bağlı komissiyanın 
görüşünün keçirilməsi, bu zaman prosesə bü-
tün sərhədyanı ərazilərdə start verilməsinə dair 
qərarın qəbul edilməsi özlüyündə irəliyə doğ-
ru atılmış addımlardan biridir: “Əlbəttə, əldə 
olunmuş razılaşma optimist olmağa imkanlar 
yaradır. Bilirsiniz ki, Azərbaycan və Ermənis-
tan arasında sərhədin, ümumiyyətlə, haradan 

keçməsi uzun illərdir diskussiya predmetidir. 
Əslində, indi də belədir. Çünki söhbət ondan 
gedir ki, ümumiyyətlə, Ermənistan dövləti 
hansı sərhədlər daxilində olmalı idi, olmalıdır 
və necə oldu ki, onun sərhədləri indiki ölçülərə 
gəlib çıxdı. Hər kəsə məlumdur ki, indiki Er-
mənistan dövləti Azərbaycan torpaqlarında 
qurulub. O dövrdə İrəvan ermənilərə güzəştə 
gedilib. Ararat Respublikası (1918-1920-ci il-
lərdə mövcud olmuş ilk erməni dövləti bəzən 
belə adlandırılır–S.H.) 1920-ci il noyabrın 
29-da süqut etdikdən və orada sovet hakimiy-
yəti qurulduqdan sonra bu dövlətin ərazisi 
süni olaraq 9 min kvadratkilometrdən 29 min 
kvadratkilometrə çatdırılıb. Buna görə də şərti 
sərhədyanı ərazilərlə bağlı yanvarın 16-dakı 
açıqlamanın verilməsi, zənnimcə, ictimaiyyətə 
açıqlanmayan digər vacib anlaşmaların da ola 
biləcəyindən xəbər verir. Digər vacib anlaşma-
lar Ermənistan və Azərbaycan arasında ya əldə 
olunub, ya da əldə olunmaq üzrədir. Bu anlaş-
malar, əlbəttə, ölkəmizin maraqlarını qoruyan 
və əhatə edən istiqamətlərlə bağlıdır”.

Politoloq qeyd etdi ki, o cümlədən əgər 
biz şərti sərhədlərdən bəhs ediriksə, istər-
istəməz, Prezident İlham Əliyevin də bildir-
diyi kimi, azərbaycanlıların dədə-baba tor-
paqlarına qayıdışı barədə də danışmalıyıq. 
Müsahibimiz dedi ki, soydaşlarımızın tarixi 
torpaqlarına qayıdışı məsələsi də yaxın gələ-
cəkdə müzakirə predmeti ola bilər. Bu məsələ 

üzrə ilk dəfə 44 günlük Vətən müharibəsin-
dən sonra Avropa İttifaqı Şurası prezidentinin 
evsahibliyi etdiyi Azərbaycan və Errmənistan 
liderləri arasındakı görüşdə açıqlama verildi. 
Həmin dövrdə ilk dəfə olaraq azərbaycanlıla-
rın qayıdışı məsələsi Aİ Şurasının sabiq pre-
zidenti Şarl Mişel tərəfindən səsləndirilmişdi. 
Bundan sonrakı proseslərdə Qərbi Azərbay-
can İcması Ermənistan baş nazirinə görüşlə 
bağlı müraciət etsə də, Nikol Paşinyan hələ 
də bu müraciətləri cavabsız qoyur.

Z.Məmmədovun sözlərinə görə, ancaq 
yanvarın 7-də Prezident İlham Əliyevin yerli 
televiziya kanallarına müsahibəsində səslən-
dirdiyi fikirlər və bundan sonra N.Paşinyanın 
Azərbaycanın ritorikanı dəyişəcəyi təqdirdə 
bu məsələyə baxılacağını istisna etmədiyi-
ni bildirməsi faktiki olaraq ondan xəbər ve-
rir ki, şərti sərhədyanı ərazilərlə bağlı əldə 
edilmiş razılıq həm də sistemli yanaşmanı 
ehtiva edir: “Bu sistemli yanaşma isə ondan 
ibarətdir ki, Azərbaycanın az öncə qeyd et-
diyim digər məlum tələbi də bundan sonra 
müzakirə predmeti olacaq. Eyni zamanda, 
onu da qeyd etmək lazımdır ki, Azərbaycan 
və Ermənistan arasında sülh və dövlətlərarası 
münasibətlərin qurulması haqqında ikitərəfli 
saziş layihəsi üzrə danışıqlar davam etməkdə-
dir. Bu sənədin razılaşdırılması istiqamətində 
müzakirələrin yekunlaşması prosesi 2024-cü 
ildə yekunlaşmadı. Çünki məlum səbəblər var 
idi. Həmin məsələlər hələ də həllini tapmayıb. 
hmid edək ki, əvvəlki illərdə razılaşdırılması 
mümkün olmayan məsələlərlə bağlı 2025-ci 
ildə razılaşma mümkün olacaq”.

Politoloq onu da bildirdi ki, rəsmi İrəvan 
bir tərəfdən Avropa İttifaqının müşahidə mis-
siyasının müddətini uzatmaq niyyətindədir. 
Digər tərəfdən isə ABŞ Ermənistan sərhəd-
çilərinə bu və ya digər istiqamətlərdə kömək 
edəcəkdir. Bu isə o deməkdir ki, sülh danışıq-
larının müəyyən şərtləri Ermənistan tərəfin-
dən yerinə yetirilmir, amma bunun əvəzində 
İrəvan güzəştə getməli və ölkəmizin danışıq-
lardakı digər tələbləri ilə razı olmalıdır.

İstiqlal tariximizin 20 Yanvar səhifəsi
Dünən 1izami Gəncəvi adı-

na Milli Azərbaycan Ədəbiyyatı 
Muzeyində 20 Yanvar faciəsinin 
�5-ci ildönümünə həsr olunan 
“İstiqlal tariximizin 20 yanvar 
səhifəsi” mövzusunda elmi ses-
siya keçirilib.

Əvvəlcə Vətənimizin istiqlalı 
yolunda canlarını fəda edən bütün 
şəhidlərin xatirəsi bir dəqiqəlik 
sükutla yad edilib.

Tədbiri giriş sözü ilə muze-
yin direktoru akademik Rafael 
Hüseynov açaraq 1990-cı ilin 20 
Yanvar hadisələrinin baş verdiyi 
tarixi dövr haqqında ətraflı mə-
lumat verib. O, ölkəmizin rəs-
mi təqviminə hmumxalq Hüzn 
Günü kimi daxil edilmiş 20 Yan-
var gününün Azərbaycan xalqının 
tarixində sadəcə ağrı və acı ilə 
xatırlanacaq gün deyil, həm də 
şərəf günü olduğunu vurğulayıb. 
Qeyd edib ki, bu qanlı cinayət 
xalqımızın mübarizə əzmini qıra 
bilmədi. 20 Yanvar faciəsi həm 
də Azərbaycan xalqının iradəsi-
nin sarsılmazlığını, mətinliyini 
göstərdi. Bu hadisə Azərbaycan 
milli kimliyinin formalaşmasına 
mühüm təsir etdi.

Rafael Hüseynov daha son-
ra vurğulayıb ki, 1990-cı ilin 20 
Yanvar hadisələri əslində istiqla-
lımızın, Azərbaycanın müstəqil-

liyinin bərpasına aparan yolun 
başlanğıcıdır. 

Direktor bildirib ki, 1990-cı il 
yanvarın 19-dan 20-nə keçən gecə 
Azərbaycan televiziyasının enerji 
bloku partladıldı, respublikada 
televiziya verilişləri dayandırıl-
dı. Bu addımı atmaqda məqsəd 
Azərbaycanın haqq səsinin, Azər-
baycan gerçəklərinin dünyaya 
çatdırılmasının qarşısını almaq 
idi: “Məhz bu faciədən sonra 
milli azadlıq hərəkatı tam siyasi 
reallığa çevrilib dönməz xarakter 
aldı. Sovet rəhbərliyi xalqımızı 
qorxu ilə susdurmağa çalışsa da, 
səhəri gün şəhidlərimizin dəf-
ninə milyonlarla insan qoşuldu. 
Azərbaycan xalqı yanvarın 22-də 
paytaxtın Azadlıq meydanında 
20 Yanvar şəhidlərinin dəfni ilə 
əlaqədar matəm yürüşü keçirdi”.

Akademik Rafael Hüseynov 
faciəyə ilk siyasi qiymətin gör- 
kəmli dövlət xadimi Heydər 
Əliyev tərəfindən verildiyini nə- 
zərə çatdırıb. Bildirib ki, dünya  
şöhrətli siyasətçi Heydər Əliyev 
məqsədli şəkildə SSRİ-dəki bütün 
vəzifələrindən uzaqlaşdırılmasına 
və ciddi nəzarətdə saxlanılmasına 
rəğmən hadisədən bir gün sonra 
öz həyatını təhlükə altına qoyaraq 
Azərbaycanın Moskvadakı daimi 
nümayəndəliyinə gələrək faciənin 
beynəlxalq hüquqa, humanizm 
prinsiplərinə zidd, siyasi rəhbər-
lərin xəyanəti üzündən yol veril-
miş kobud siyasi səhv olduğunu 
açıq şəkildə bəyan edib.

Muzeyin direktoru vurğulayıb 
ki, artıq 4 ildən artıqdır 20 Yanvar 
ölkəmizdə bədbin ovqatda qeyd 
olunmur, çünki Müzəffər Ali Baş 

Komandan İlham Əliyevin rəh-
bərliyi ilə torpaqlarımızın işğaldan 
qurtarılması, Azərbaycanın adının 
tarixə qalib dövlət kimi yazılma-
sından sonra bütün şəhidlərimizin 
ruhları şaddır. 

Çıxışının sonunda akademik 
Rafael Hüseynov Qanlı Yanvar 
hadisələrindən 35 il keçməsinə 
baxmayaraq, xalqımızın faciə 
şəhidlərinin xatirəsini hər zaman 
əziz tutduğunu bildirib. Qeyd 
edib ki, şəhidlərimizin fədakarlığı 
sayəsində bu gün biz müstəqil və 
güclü bir dövlətə sahibik. Nə qə-
dər zaman keçsə də, bu faciə heç 
zaman Azərbaycan xalqı tərəfin-
dən unudulmayacaq.

Sonra muzeyin komparativis-
tika və bədii tərcümə şöbəsinin 
müdiri professor Şəfəq Əlibəyli 
20 Yanvar faciəsi günlərində ke-
çirdiyi hiss və duyğularını bölü-
şüb.

Tədbirdə, həmçinin muzeyin 
Yeni və müasir Azərbaycan ədə-
biyyatının tədqiqi və təqdimi şö-
bəsinin böyük elmi işçisi filologi-
ya üzrə fəlsəfə doktoru Göyərçin 
Mustafayeva 20 Yanvar faciəsini 
yaddaşlarda yaşadan poeziya nü-
munələrindən bəhs edib. 

